
賦梅杖

四首

作者：藍仁　明

本作品收錄於《藍山集/卷05》

剪得孤山最舊枝，老年筋力賴扶持。

雪中拄去餘香在，月下携來瘦影隨。

生長冰霜憐硬骨，摩挲苔蘚露蒼皮。

仙人九節休相笑，也欲看山入武夷。

携得南枝拄白雲，天寒時復出柴門。

交頭共倚春風力，到手還疑夜月痕。

禹廟星霜空自化，葛陂雷雨未應存。

老來只為尋詩苦，踏雪明朝過遠邨。

綠竹新栽節節方，老年與爾共行藏。

遊山鹿豕休相訝，倚壁蛟龍恐欲翔。

不用虚心隨石轉，自來直幹拂雲長。

扶持莫問顛崖遠，但愧微蹤久雪霜。

伐竹為笻共我長，不煩繩削自然方。

端形祗是生來少，直節誰憐老幹剛。

拄過蒼苔窺鳥跡，踏殘黄葉出羊腸。

此君盡力扶衰朽，一日平安不可忘。

此明朝作品在全世界都属于公有领域，因为作者逝世已经超过100年，且作品于1931年1

月1日之前出版。

